Алаш академиясының атасы Арқа төріне орнықты 
[image: image1.jpg]



Кеше тал түсте ұлтымыздың ұлы ғалымы, тұңғыш академик, Қа​зақстанда геология ғылымының және Ғылым академиясының негізін салушы, Жезқазған өндіріс ошағын һәм қазір өз атын иеленген Геология ғылыми институтын құрған ара ірі ұйымдастырушы, қоғам қайраткері Қаныш Имантайұлы Сәтбаевқа Қара​ғанды теміржол вокзалының қарсы алдында орнатылған асқақ та алып ескерткіштің тұсаукесер рәсімі өтті. 
– Ел Президенті Нұрсұлтан Әбіш​ұлы Назарбаев: «Шығыстан шық​қан ұлы ойшылдардың, ғұлама ғалымдардың есімдері бүкіл әлемге белгілі. Олардың қалдырған мол мұрасы білімнің әлемдік қазынасын байытып, әлемдік өркениеттің да​муына зор үлес қосты. Олардың ара​сында әл-Фараби, Мұхамед Хай​дар Дулати, Абай Құнанбаев, Шо​қан Уәлиханов және басқалары бар. Осындай бүкіл адамзат ой​шылдарының қатарында біздің за​мандасымыз Қаныш Сәтбаевтың да бар екенін біз мақтан тұтамыз» деген еді. Иә, «Елдің атын ері шығарады» дейді халық даналығы. Сәулетті ескерткішінің ашылу салтанаты өтіп жатқан Қаныш Имантайұлы тек қазақ халқы ғана емес, Жер планетасының перзентіне айналған ерек тұлға. Ұлы Отан соғысының отты жылдарында он оқтың тоғызы Қазақстан қорға​сынынан, төрт гильзаның үшеуі Жез​қазғанның мысынан құйылып, адам​затты фашизм құбыжығынан қорғап қалуға соқталы үлес қосты, – деп бастады ғұлама ескерткішінің ашы​лу рәсіміндегі сөзін облыс әкімі С.Ахметов мырза.
– Орталық Қазақстанның Қаныш Сәтбаев жасаған пайдалы қазбалар картасы бүгінгі күні тәуелсіз қазақ елінің игілігі үшін қызмет атқаруда. Мемлекет басшысының ті​келей тапсырмасымен әзірленген индустриалдық-инновациялық даму бағдарламасының іргетасы сонау жыл​дары қаланған деп нық сеніммен айтуға болады, – деп жалғады сө​зін Серік Нығыметұлы. – Қаныш Иман​тайұлы – өз дәуірінің кемеңгер ойшылы, қазақ академиялық ғылы​мының негізін салушы және ұлағат​ты ұстаз. Қаныш Имантайұлы тәрбие​леген шәкірттер күні бүгінге дейін еліміздің экономикасы мен ғылымын алға жүргізуде. Сондай шәкірттерінің бірі Евней Арыстанұлы Бөкетов бо​латын. Қарағанды мемлекеттік уни​верситеті соның атын иеленген. Қа​некеңнің есімі де қарағандылықтар үшін айрықша қадірлі. Облысымызда Сәтбаевтың атында қала бар. Ке​зінде өзі жобасын жасаған Ертіс – Қарағанды каналы да ғұламаның есі​мін иеленген. Сондай-ақ, оған ға​рыш көгіндегі аспан денесі мен минералдың ата​уы берілуі Қанекеңнің адамзат үшін қаншалықты қадірлі екенін ай​ғақтайды.
Қаныш Сәтбаев ескерткішінің ашылу салтанатында пікір білдірген ҚР Парламенті Сенатының депутаты Нұрлығайын Жолдасбаева, Қазақстан халқы Ассамблеясы төрағасының бірінші орынбасары Ералы Тоғжанов ғалымның ғылыми, қоғамдық еңбек​теріне тоқталып, еңсесі ерек ескерт​кіш орнатқан қарағандылықтар мен өңір басшылығына алғыс білдірді.
«Қазақмыс» Корпорациясы» ЖШС басқарма төрағасы Эдуард Огай өз сөзінде: – Қазақмыстықтар үшін Қа​ныш Имантайұлы ерекше қымбат. Оның зерттеулері өткен ғасырдың 30-жылдарында-ақ Жез​қазған өңірі әлемдегі ең ірі мыс кендерінің бірі екенін дәлелдеуге мүмкіндік берді.Сәтбаевтың нық сенімі осы жерде тау-кен кәсіп​орындарының са​лы​нуына түрткі болып, Жезқазған, Сәтбаев қалалары және басқа да елді мекендер бой көтерді, – деді.
Ақын, қоғам қайраткері Кәкімбек Салықов қазақ рухының ұстынын ұстап тұрған төрт алыптың /Шо​қан, Абай, Әуезов, Сәтбаев/ бірі Қа​некеңнің ең үлкен еңбегі Орталық Қазақстанға қатысты екенін айта келіп: – Кемеңгерге келісті ескерткіш алдымен Алматыда, одан соң Жез​қаз​ғанда қойылды. Былтыр ғана Пав​лодар айдын асырды. Қанекеңнің ғұ​мырлық мақсаты осы өңірге қатысты болғандықтан, Қарағанды үшін ұя​лып жүр едік. Ең үлкен ескерткіш қойып, ерледіңіздер, – дей келіп, ар​нау өлеңін оқыды /өлең мәтіні осы бетке беріліп отыр/.
Академик Зейнолла Молдахметов Қанекеңнің Қазақстан өнеркәсібі мен минералогия ғылымын, кәсіп​орындары мен ғылыми-зерттеу орта​лықтарын құрудағы қыруар ең​бегін баяндай келіп, тұсаукесері өтіп жатқан ескерткіштің тәрбиелік ма​ңызын атап өтті.
Қаныш Сәтбаев негізін қалаған Жезқазған өңірі тұрғындары атынан ардагер қаламгер, Жезқазған – Ұлытау өңірінің Құрметті азаматы Сағындық Қожамсейітов пен ғұламаның ұрпақ​тары атынан Қанекеңнің Қаниса есімді қызынан туған жиені Әлима Жармағанбетова ескерткішті тұрғы​зуға қатысушылардың бәріне алғыс айтты.
Монолит мүсіннің тұсаукесер рәсіміне ғалымдар, ҚР Парламенті қос палатасының депутаттары, мем​лекеттік және қоғамдық ұйым өкіл​дері, Сәтбаевтың туған-туыстары жә​не қарағандылықтар мен қала қо​нақтары қатысты.
Ескерткіш облыс әкімдігі мен «Қазақмыс» компаниясы ара​сында жасалған ынтымақтастық мемо​рандумы шеңберінде бөлінген қар​жыға тұрғызылды. Жоба құны 39,3 миллион теңге. Ескерткіш автор​лары – алматылық сәулетшілер Дәу​рен Досмағанбетов пен Ольга Про​копьева. Композицияның жалпы би​іктігі – 14 метр, қоладан құйылған мүсіннің биіктігі 5,4 метр. Тұғыры қызыл гранитпен қапталған.
Алыпқа қойылған асқақ ес​керткіш сырға толы Сарыарқаның жонындағы қазыналы Қарағандының бас бекетіне сән беретін, әрі көпшілік қызыға тамашалайтын көркем орынның бірі болары күмәнсіз.

